
DISA SHTESA DHE NDRYSHIME NË LIGJIN NR. 8318, DATË 1.4.1988, “PËR DHËNIEN ME QIRA TË TOKËS BUJQËSORE E PYJORE, TË LIVADHEVE DHE KULLOTAVE QË JANË PASURI SHTETËRORE”, TË NDRYSHUAR
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Qëllimi i këtij projektligji është shfrytëzimi me efektivitet i tokave bujqësore në administrim të Ministrisë së Bujqësisë dhe Zhvillimit Rural përmes përfshirjes në procesin e dhënies me qira edhe të aktiviteteve që lidhen me teknologjitë inovative në bujqësi si; agrifotovoltaike, aeroponia, hidroponia dhe akuaponia. 
Përdorimi i këtyre teknologjive të reja do të sjellë rritjen e investimeve dhe të prodhimit bujqësor duke shfrytëzuar dhe vënë në eficencë toka bujqësore me pjellori të ulët. Kjo do të arrihet përmes aktiviteteve si:

“Aeroponia” që është teknika e kultivimit të bimëve duke i mbajtur rrënjët e tyre të varura në hapësirë, në të cilën aplikohet periodikisht, ose pa ndërprerje, tretësirë ushqimore në formë pluhuri; 
“Akuaponia” që është një sistem i integruar bujqësie dhe akuakulture që kombinon rritjen e organizmave ujore (peshq ose kultura të tjera ujore) dhe kultivimin e bimëve në një cikël të mbyllur, ku mbetjet e organizmave ujore përdoren si lëndë ushqyese për bimët, ndërsa bimët ndihmojnë në pastrimin e ujit për organizmat ujore; 
“Hidroponia” që është teknika e kultivimit të bimëve në tretësirë ujore, e cila mund të përfshijë substrat inorganik (rërë, granil, perlit, lesh guri, gur vullkanik, etj.) ose organik (torfë, lëvoret e drurëve, lëvoret e arrës së kokosit, kashtë orizi, etj.),  
“Agrifotovoltaik” që është kombinim midis aktivitetit bujqësor dhe prodhimit të energjisë së rinovueshme, ku parësor është aktiviteti bujqësor, etj.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj nuk është parashikuar për t’u miratuar në Programin e Përgjithshëm Analitik të Projektakteve të vitit 2024, dhe në Planin Kombëtar të Integrimit Evropian 2024 - 2026, për t’u miratuar në vitin 2024.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Referuar Ligjit Nr. 8318/1998, i ndryshuar si dhe akteve nënligjore në funksion të tij, toka bujqësore në pronësi shtetërore jepet me qira konform përcaktimeve dhe kritereve të përcaktuara ne Vendimin e Këshillit të Ministrave Nr. 373, datë 20.06.2018, “Për përcaktimin e kritereve, të rregullave, procedurave dhe kontratës TIP për dhënien me qira të tokave bujqësore në pronësi të shtetit”, i ndryshuar.
Referuar ligjit dhe vendimit mësipërm përcaktohen aktivitete që zhvillohen në tokë bujqësore në pronësi të shtetit, si dhe afatet kohore të dhënies së tyre me qira. Te veprimtaritë e lejuara në tokën shtetërore mungojnë teknologjitë e përparuar si; akuaponia (kombinim i akuakulturës dhe hidroponisë), aeroponia, hidroponia, dhe agrifotovoltaike. Përdorimi i këtyre teknologjive të reja do të sjellë rritjen e investimeve dhe prodhimit bujqësor si dhe një qasje të re të bujqësisë në vend duke shfrytëzuar jo vetëm sipërfaqet e tokës bujqësore por dhe duke zhvilluar kultivimin e bimëve dhe mbi tokë. Kjo sjell rritjen dhe të prodhimit bujqësor në vend duke shfrytëzuar çdo opsion të mundshëm. Gjithashtu dhe legjislacioni për investimet strategjike përfshin tek sektorët strategjike dhe teknologji inovative në fushën e bujqësisë. Për këtë arsye për të shkuar në harmoni dhe me përcaktimin e legjislacionit për investimet strategjike lind nevoja për ndryshimin e propozuar.
Sipas legjislacionit të investime strategjike, të gjithë subjektet që marrin statusin e investitorit strategjik, i referohen legjislacioneve sektoriale për lidhjen e autorizimeve dhe kontratave. Në rastin, kur investitori ka marrë statusin e investitorit strategjik për projektet për zhvillimin e aktivitetit bujqësor, si dhe  të akuaponisë në tokë bujqësore, ka patur një pengesë ligjore për lidhjen e kontratës nga ana e institucionit të MBZHR-së, për shkak se bie ndesh me legjislacionin sektorial të qiradhënies së tokës në pronësi shtetërore.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji hartohet në përputhje me nenet 78 dhe 83, pika 1 të Kushtetutës të Republikës së Shqipërisë. 
V. VLERËSIMI I SHKALLËS SË PËRAFRIMIT ME ACQUIS E BE-SË (PËR PROJEKTAKTEET NORMATIVE)

Ky projektligj nuk synon përafrimin e legjislacionit të BE-së.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përmban 4 nene.
Neni 1 përcakton se që në nenin 8 të shtohen dy paragrafë me këtë përmbajtje:

4. Deri në 30 vjet për kontratat e qerasë afatmesëm, ku përfshihet ndërtimi i serave/infrastrukturës për sistemet që mbështesin zhvillimin e aktivitetit të Aeroponisë, Akuaponisë dhe Hidroponisë;
5. Në rast se aktiviteti bujqësor shoqërohet me prodhimin e energjisë elektrike nga burime të rinovueshme, në përputhje me legjislacionin për mbrojtjen e tokës, afati i instalimit të infrastrukturës së prodhimit të energjisë është i njëjtë me afatin e ushtrimit të aktivitetit bujqësor të parashikuar në pikat 1, 2 dhe 3.

Neni 2 përcakton riformulimin e nenit 15 si vijon:










   

1. Tokat bujqësore në administrim të ministrisë përgjegjëse për bujqësisë që kalojnë në Fondin e Pasurive të Paluajtshme për Mbështetjen e Investimeve Strategjike përjashtohen nga ankandi publik. 

2. Kur subjektet e shpallur investitorë strategjikë, marrin me qira tokën bujqësorë dhe prodhojnë energji nga burime të rinovueshme me sisteme agrifotovoltaik, kontrata nënshkruhet nga ministria përgjegjëse për bujqësinë, ministria përgjegjëse për ekonominë dhe ministria përgjegjëse për energjinë. 

3. Tokat bujqësore të kategorisë 9 dhe 10 të Bonitetit, në administrim të ministrisë përgjegjëse për bujqësisë lejohen të jepen për aktivitet fotovoltaik vetëm për investitorët strategjikë sipas vendimit të Komitetit të Investimeve Strategjike. Sipërfaqet përkatëse të tokës transferohen në Fondin e Pasurive të Paluajtshme për Mbështetjen e Investimeve Strategjike.

4. Kontrata tip që lidhet me investitorët strategjikë sipas pikave 3 dhe 4 miratohet nga ministri përgjegjës për bujqësinë dhe ministri përgjegjës për ekonominë.
Neni 3 përcakton hyrjen në fuqi të këtij ligji.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij projektligji ngarkohen Ministria e Bujqësisë dhe Zhvillimit

Rural, Ministria për Ekonominë, Kulturës dhe Inovacionit dhe Ministria e Infrastrukturës dhe Energjisë.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Bujqësisë dhe Zhvillimit Rural.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte financiare në buxhetin e shtetit. 

